
SANOAT ZONALARIDA TADBIRKORLIKNI 
RIVOJLANTIRISHDA INFRATUZILMAVIY 
RESURSLARNI BOSHQARISHNING 
IQTISODIY MEXANIZMLARI
Arifbayev Bobir Dilshodovich
Toshkent davlat iqtisodiyot universiteti mustaqil tadqiqotchisi
E-mail: leader7778@mail.ru

Annotatsiya. Mazkur maqolada sanoat zonalarida tadbirkorlikni rivojlantirishda infratuzilmaviy resurslarni 
boshqarishning iqtisodiy mexanizmlarini takomillashtirishning nazariy-uslubiy asoslari hamda amaliy jihatlari tadqiq 
etiladi. Tadqiqotda sanoat zonalarining zamonaviy iqtisodiyotdagi o‘rni, ishlab chiqarish infratuzilmasining tadbirkorlik 
subyektlari faoliyati samaradorligiga ta’siri, infratuzilmaviy resurslardan oqilona foydalanishning institutsional va 
iqtisodiy omillari kompleks tahlil qilinadi. Shuningdek, energetika, transport-logistika, muhandislik-kommunikatsiya, 
raqamli infratuzilma hamda xizmat ko‘rsatish tizimlarini integratsiyalashgan holda boshqarishning iqtisodiy 
samaradorlikka ta’siri baholanadi. Tadqiqot yakunida sanoat zonalarida infratuzilmaviy resurslarni boshqarishni 
raqamlashtirish, davlat-xususiy sheriklik mexanizmlarini kengaytirish, “aqlli infratuzilma” elementlarini joriy etish, 
resurslardan foydalanish samaradorligini baholovchi indikatorlar tizimini takomillashtirish hamda boshqaruv qarorlarini 
ma’lumotlarga asoslangan holda qabul qilishga yo‘naltirilgan ilmiy-amaliy tavsiyalar ishlab chiqiladi.

Kalit so‘zlar: infratuzilmaviy resurslar, biznes muhiti, resurslar samaradorligi, raqamli infratuzilma, investitsion 
jozibadorlik, innovatsion rivojlanish, resurslarni optimallashtirish, raqamli transformatsiya, yashil infratuzilma, iqtisodiy 
samaradorlik, sanoat ekotizimi.

Аннотация. В данной статье исследуются теоретико-методологические основы и практические аспекты 
совершенствования экономических механизмов управления инфраструктурными ресурсами в развитии 
предпринимательства в промышленных зонах. Комплексно анализируются роль промышленных зон в 
современной экономике, влияние производственной инфраструктуры на эффективность деятельности 
субъектов предпринимательства, а также институциональные и экономические факторы рационального 
использования инфраструктурных ресурсов. Кроме того, оценивается влияние интегрированного управления 
энергетической, транспортно-логистической, инженерно-коммуникационной, цифровой инфраструктурой 
и системой сервисного обслуживания на экономическую эффективность. По результатам исследования 
разработаны научно-практические рекомендации, направленные на цифровизацию управления 
инфраструктурными ресурсами в промышленных зонах, расширение механизмов государственно-частного 
партнёрства, внедрение элементов «умной инфраструктуры», совершенствование системы индикаторов 
оценки эффективности использования ресурсов и принятие управленческих решений на основе данных.

Ключевые слова: инфраструктурные ресурсы, бизнес-среда, эффективность использования 
ресурсов, цифровая инфраструктура, инвестиционная привлекательность, инновационное развитие, 
оптимизация ресурсов, цифровая трансформация, зелёная инфраструктура, экономическая эффективность, 
промышленная экосистема.

Abstract. This article examines the theoretical and methodological foundations and practical aspects of 
improving the economic mechanisms for managing infrastructure resources to foster entrepreneurship in industrial 
zones. The study comprehensively analyzes the role of industrial zones in the modern economy, the impact of 
production infrastructure on the performance of business entities, and the institutional and economic factors affecting 
the efficient use of infrastructure resources. Furthermore, it assesses the impact of the integrated management 
of energy, transport and logistics, engineering and utility networks, digital infrastructure, and service systems on 
economic efficiency. Based on the findings, scientific and practical recommendations are developed to promote 
the digitalization of infrastructure resource management in industrial zones, expand public-private partnership 
mechanisms, introduce smart infrastructure elements, improve the system of indicators for evaluating resource-use 
efficiency, and support data-driven managerial decision-making.

Keywords: infrastructure resources, business environment, resource efficiency, digital infrastructure, investment 
attractiveness, innovative development, resource optimization, digital transformation, green infrastructure, economic 
efficiency, industrial ecosystem.

K I R I S H
So‘nggi yillarda jahon iqtisodiyotida kuzatilayotgan geosiyosiy o‘zgarishlar, global qiymat zanjirlarining 

qayta shakllanishi hamda sanoat ishlab chiqarishining yangi texnologik bosqichga o‘tishi sanoat zonalarining 
iqtisodiy rivojlanishdagi strategik ahamiyatini keskin oshirmoqda. Xalqaro amaliyot shuni ko‘rsatadiki, sanoat 
zonalari nafaqat ishlab chiqarish maydonlarini tashkil etish vositasi, balki investitsiyalarni jalb qilish, eksport 
salohiyatini oshirish, innovatsiyalarni tijoratlashtirish va hududiy iqtisodiy rivojlanishni jadallashtirishning muhim 
institutsional mexanizmi hisoblanadi [1]. Biroq sanoat zonalarining iqtisodiy samaradorligi, eng avvalo, ularning 
muhandislik-kommunikatsiya, transport-logistika, energetika, axborot-kommunikatsiya va xizmat ko‘rsatish 
infratuzilmasi bilan qay darajada ta’minlanganligi hamda ushbu infratuzilmaviy resurslarning iqtisodiy jihatdan 
samarali boshqarilishiga bevosita bog‘liq.

Bugungi kunda dunyo tajribasi shuni ko‘rsatmoqdaki, infratuzilmaga yo‘naltirilgan investitsiyalar iqtisodiy 
o‘sishning eng muhim omillaridan biri hisoblanadi. Zamonaviy sanoat zonalarida “aqlli infratuzilma” (Smart 
Infrastructure), “Industry 4.0”, raqamli logistika, sun’iy intellekt asosidagi resurslarni boshqarish hamda 
“Internet of Things” (IoT) texnologiyalarining joriy etilishi ishlab chiqarish xarajatlarini kamaytirish, energiya 
samaradorligini oshirish va korxonalar raqobatbardoshligini kuchaytirishga xizmat qilmoqda [2]. Shu sababli 
infratuzilmaviy resurslarni boshqarishning iqtisodiy mexanizmlarini takomillashtirish iqtisodiyotning barqaror 
rivojlanishini ta’minlashning ustuvor yo‘nalishlaridan biri sifatida qaralmoqda.

Mamlakatimizda ham sanoatlashtirish siyosati yangi bosqichga ko‘tarilib, hududlarda sanoat zonalarini 
kengaytirish, ularda zamonaviy infratuzilmani shakllantirish va tadbirkorlik faoliyatini qo‘llab-quvvatlash bo‘yicha 
keng ko‘lamli islohotlar amalga oshirilmoqda. O‘zbekiston Respublikasi Prezidentining 2026-yil 16-fevraldagi 
PF–21-son Farmoni bilan tasdiqlangan “O‘zbekiston – 2030” strategiyasini amalga oshirishning navbatdagi 
bosqichi doirasida iqtisodiyotning raqobatbardoshligini oshirish, ishlab chiqarish infratuzilmasini modernizatsiya 
qilish, hududlarda sanoat ishlab chiqarishini kengaytirish, xususiy investitsiyalar ulushini oshirish va zamonaviy 
sanoat zonalarini rivojlantirish ustuvor vazifalar sifatida belgilangan [3]. Farmonda muhandislik-kommunikatsiya 
tarmoqlarini rivojlantirish, energetika va transport infratuzilmasini kengaytirish, davlat-xususiy sheriklik asosida 
infratuzilma loyihalarini amalga oshirish hamda raqamli boshqaruv tizimlarini joriy etish iqtisodiy islohotlarning 
muhim yo‘nalishlari sifatida qayd etilgan.

Milliy statistika qo‘mitasi ma’lumotlariga ko‘ra, 2025-yilda O‘zbekiston yalpi ichki mahsuloti barqaror 
o‘sishni saqlab qolgan, bunda sanoat tarmog‘i iqtisodiy o‘sishning asosiy drayverlaridan biri bo‘lgan. 
Xususan, 2025-yil yakunida respublikada sanoat mahsulotlari ishlab chiqarish hajmi 1 101,1 trillion so‘mni 
tashkil etgan, sanoat ishlab chiqarishining fizik hajm indeksi esa 106,8 foizga yetgan. Mazkur ko‘rsatkichlar 
ishlab chiqarish quvvatlarining kengayishi, yangi sanoat korxonalarining ishga tushirilishi hamda hududiy 
sanoatlashtirish siyosatining natijadorligini ifodalaydi. Sanoat mahsulotlari tarkibida qayta ishlash sanoati 
86,0 foiz, tog‘-kon sanoati 7,0 foiz, elektr energiyasi, gaz va bug‘ bilan ta’minlash 6,4 foiz, suv ta’minoti 
va chiqindilarni boshqarish 0,6 foiz ulushni egallagan [4]. Bu esa sanoat zonalarida aynan qayta ishlash 
sanoatini rivojlantirish uchun zamonaviy infratuzilmaviy resurslarga bo‘lgan ehtiyoj tobora ortib borayotganini 
ko‘rsatadi.

2025-yilning yanvar–sentabr oylarida mamlakatda 773,8 trillion so‘mlik sanoat mahsulotlari ishlab 
chiqarilgan bo‘lib, bu ko‘rsatkich 2024-yilning mos davriga nisbatan 6,8 foizga yuqori bo‘lgan. Hududlar kesimida 
sanoat ishlab chiqarishining eng yuqori hajmi Navoiy viloyati (137,3 trln so‘m), Toshkent viloyati (118,6 trln so‘m) 
va Andijon viloyati (73,4 trln so‘m) hissasiga to‘g‘ri kelgan. Mazkur hududlarda erkin iqtisodiy va kichik sanoat 
zonalarining faol rivojlanishi, sanoat infratuzilmasiga yo‘naltirilgan investitsiyalar hajmining ortishi hamda ishlab 
chiqarish klasterlarining shakllanishi iqtisodiy faollikni sezilarli darajada rag‘batlantirgan.

Shuningdek, Statistika qo‘mitasi ma’lumotlariga ko‘ra, 2026-yil 1-yanvar holatiga respublikada 56,8 mingta 
faol sanoat korxonasi faoliyat yuritgan. Ushbu korxonalarning asosiy qismi ishlab chiqarish sanoati hissasiga 
to‘g‘ri keladi. Bu ko‘rsatkich sanoat zonalarida muhandislik-kommunikatsiya tarmoqlari, transport infratuzilmasi, 
elektr energiyasi, suv ta’minoti va logistika xizmatlarini boshqarish samaradorligini oshirish masalasi tobora 
dolzarb tus olayotganini ko‘rsatadi.

Kichik biznes va xususiy tadbirkorlik sanoat zonalarining asosiy ishtirokchilari hisoblanadi. 2025-yilning 
birinchi yarmida kichik biznes subyektlari tomonidan 161,96 trillion so‘mlik sanoat mahsuloti ishlab chiqarilgan 
bo‘lib, bu mamlakat jami sanoat mahsulotlarining 33,2 foizini tashkil etgan. Shu bilan birga, asosiy kapitalga 
kiritilgan investitsiyalarning 61,5 foizi aynan kichik biznes hissasiga to‘g‘ri kelgan va ushbu yo‘nalishdagi 
investitsiyalar hajmi o‘tgan yilga nisbatan 121,2 foizga oshgan [5]. Mazkur raqamlar sanoat zonalarida faoliyat 
yuritayotgan tadbirkorlik subyektlari uchun infratuzilmaviy resurslarni iqtisodiy jihatdan samarali boshqarish 
mexanizmlarini takomillashtirish zaruriyatini yanada kuchaytiradi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 433

2026-yil, iyul. 7-son, I-qism

M A V Z U G A  O I D  A D A B I Y O T L A R  S H A R H I
Sanoat zonalarida tadbirkorlikni rivojlantirishda infratuzilmaviy resurslarni boshqarish masalasi so‘nggi 

yillarda sanoat siyosati, hududiy iqtisodiyot, investitsion boshqaruv, raqamli transformatsiya va barqaror 
rivojlanish konsepsiyalari doirasida keng tadqiq etilmoqda. Zamonaviy ilmiy adabiyotlarda sanoat zonalarining 
iqtisodiy samaradorligi soliq imtiyozlari yoki yer ajratish bilan emas, balki infratuzilma sifati, boshqaruv modeli, 
transport-logistika tizimi, energetika ta’minoti, raqamli monitoring va tadbirkorlik subyektlari uchun xizmatlar 
majmuasining uyg‘unligi bilan belgilanadi.

Xorijiy iqtisodchi olimlardan D. Zeng sanoat zonalarini rivojlanayotgan mamlakatlar uchun “yuqori 
imkoniyatli, ammo yuqori xavfli” iqtisodiy instrument sifatida baholaydi. Uning fikricha, maxsus iqtisodiy zonalar 
yoki sanoat parklari faqat soliq imtiyozlari, bojxona yengilliklari va yer maydoni ajratish orqali muvaffaqiyatga 
erisha olmaydi [6]. Zeng sanoat zonalarining samaradorligini belgilovchi asosiy omil sifatida, birinchi navbatda, 
“ishonchli va sifatli infratuzilma”ni ko‘rsatadi. Muallifning qarashiga ko‘ra, agar korxonalar elektr energiyasi, 
ichki yo‘llar, suv ta’minoti, kanalizatsiya, logistika va telekommunikatsiya xizmatlaridan uzluksiz foydalana 
olmasa, zonaga berilgan fiskal imtiyozlar investorlar uchun yetarli rag‘bat bo‘la olmaydi. Shuningdek, Zeng 
sanoat zonalarida infratuzilmani faqat qurish emas, balki uni professional tarzda boshqarish, xizmat ko‘rsatish 
sifatini doimiy monitoring qilish va investorlar ehtiyojlariga moslashtirish zarurligini ta’kidlaydi. Ushbu qarash 
maqola mavzusi uchun muhimdir, chunki u infratuzilmaviy resurslarni boshqarishning iqtisodiy mexanizmlarini 
tadbirkorlik rivojining bevosita sharti sifatida asoslaydi.

M. Ambashi sanoat parklarining rivojlanishdagi rolini aglomeratsiya iqtisodiyoti nuqtai nazaridan tushuntiradi. 
Uning fikricha, sanoat parklari korxonalarni bir hududda jamlash orqali ichki va tashqi iqtisodiy samaralarni 
yuzaga keltiradi [7]. Ambashi sanoat zonalarida infratuzilma korxonalar uchun umumiy foydalaniladigan 
iqtisodiy resurs vazifasini bajarishini ta’kidlaydi. Ya’ni, alohida korxona elektr tarmog‘i, logistika markazi yoki 
transport yo‘lini mustaqil yaratganda katta xarajat qiladi, biroq sanoat parkida ushbu resurslar umumiy tarzda 
tashkil etilgani sababli transaksion xarajatlar kamayadi. Muallifning qarashiga ko‘ra, sanoat parklarining asosiy 
iqtisodiy ta’siri kapital jamg‘arilishi, bilimlar almashinuvi, texnologik tarqalish, ishlab chiqarish kooperatsiyasi va 
xizmatlar konsentratsiyasi orqali yuzaga keladi. Demak, sanoat zonalarida infratuzilmaviy resurslarni boshqarish 
nafaqat kommunal ta’minot masalasi, balki tadbirkorlik subyektlari o‘rtasida kooperatsiyani kuchaytiruvchi 
iqtisodiy mexanizm sifatida qaralishi kerak.

D. Beers va hammualliflari sanoat zonalarida infratuzilmani barqaror rivojlanish va resurs samaradorligi 
nuqtai nazaridan talqin qiladi. Ularning fikricha, zamonaviy sanoat parklari faqat ishlab chiqarish maydonlari 
majmuasi emas, balki energiya, suv, chiqindi, transport va ishlab chiqarish oqimlari o‘zaro bog‘langan murakkab 
resurs tizimidir [8]. Van Beers sanoat parklarini baholashda boshqaruv, ekologik samaradorlik, ijtimoiy natijalar 
va iqtisodiy ko‘rsatkichlarni birgalikda ko‘rib chiqish zarurligini ilgari suradi. Muallifning qarashiga ko‘ra, sanoat 
zonalarida energiya va suv iste’molini optimallashtirish, chiqindilarni qayta ishlash, korxonalar o‘rtasida sanoat 
simbiozini shakllantirish va resurslardan takroriy foydalanish nafaqat ekologik foyda, balki iqtisodiy tejamkorlikni 
ham ta’minlaydi. Bu fikr sanoat zonalarida infratuzilmaviy resurslarni boshqarishning zamonaviy iqtisodiy 
mexanizmlari “yashil infratuzilma”, “resurs samaradorligi” va “sanoat simbiozi” tamoyillari bilan boyitilishi 
lozimligini ko‘rsatadi.

Th. Farole maxsus iqtisodiy zonalar samaradorligini tahlil qilar ekan, asosiy e’tiborni zonalarning 
institutsional boshqaruvi, infratuzilma sifati va davlat-xususiy sektor muvofiqligiga qaratadi. Uning fikricha, 
sanoat zonalari ko‘pincha “tezkor sanoatlashtirish vositasi” sifatida yaratiladi, ammo ularning natijasi turli 
mamlakatlarda keskin farq qiladi [9]. Farole bunday tafovutni infratuzilma sifati, boshqaruv salohiyati, joylashuv 
tanlovi va mahalliy iqtisodiyot bilan bog‘lanish darajasi orqali izohlaydi. Muallifning qarashiga ko‘ra, sanoat 
zonalari mahalliy iqtisodiyotdan ajralgan “anklav”ga aylanib qolsa, ularning uzoq muddatli samarasi cheklangan 
bo‘ladi. Aksincha, zona mahalliy yetkazib beruvchilar, kichik biznes, logistika tizimi va hududiy infratuzilma 
bilan integratsiyalashsa, u tadbirkorlik rivojining kuchli drayveriga aylanishi mumkin. Shu bois Farole sanoat 
zonalarida infratuzilmani boshqarishni faqat ichki zona muammosi emas, balki hududiy iqtisodiy rivojlanish 
siyosatining ajralmas qismi sifatida baholaydi.

MDH olimlari orasida G. Kleinerning tizimli iqtisodiyotga oid qarashlari sanoat zonalarida infratuzilmaviy 
resurslarni boshqarish masalasini chuqur tushuntirish imkonini beradi. Kleiner iqtisodiy tizimni alohida 
korxonalar yig‘indisi emas, balki resurslar, institutlar, hududlar, infratuzilma va boshqaruv mexanizmlarining 
o‘zaro bog‘langan majmuasi sifatida talqin qiladi [10]. Uning fikricha, iqtisodiy samaradorlik alohida elementning 
kuchliligi bilan emas, balki tizim ichidagi elementlarning muvozanati va o‘zaro mosligi bilan belgilanadi. Ushbu 
qarash sanoat zonalari uchun juda muhimdir, chunki zonadagi elektr energiyasi, transport, suv ta’minoti, gaz, 
logistika va raqamli aloqa tarmoqlaridan biri samarali ishlamasa, butun ishlab chiqarish jarayoni izdan chiqadi. 
Demak, Kleiner yondashuvi infratuzilmaviy resurslarni yagona iqtisodiy tizim sifatida boshqarish, resurslar 
balansini ta’minlash va boshqaruv qarorlarini kompleks indikatorlar asosida qabul qilish zarurligini asoslaydi.

O. Golubenko va N. Fomenko maxsus iqtisodiy zonalarni barqaror rivojlanish tamoyillari asosida 
boshqarish masalasini tadqiq etib, sanoat zonalari samaradorligini tashkiliy-iqtisodiy mexanizmlar bilan 
bog‘laydi. Ularning fikricha, maxsus iqtisodiy zonalar uzoq muddatda samarali bo‘lishi uchun iqtisodiy, ekologik 
va ijtimoiy maqsadlar o‘zaro muvofiqlashtirilishi kerak [11]. Mualliflar infratuzilmani rivojlantirishni faqat 
kapital qurilish loyihasi sifatida emas, balki investitsion rag‘batlar, ekologik cheklovlar, hududiy manfaatlar va 
tadbirkorlik ehtiyojlarini birlashtiruvchi boshqaruv mexanizmi sifatida talqin qiladi. Bu qarash sanoat zonalarida 
infratuzilmaviy resurslarni boshqarishda davlat-xususiy sheriklik, ekologik standartlar, xizmat ko‘rsatish sifati va 
investitsion rag‘batlantirish instrumentlarini birgalikda qo‘llash zarurligini ko‘rsatadi.

O‘zbekiston iqtisodiyot fanida S. G‘ulomov raqamli iqtisodiyot sharoitida iqtisodiy jarayonlarni boshqarishning 
yangi modeliga e’tibor qaratadi. Olimning fikricha, zamonaviy iqtisodiyotda resurslarni boshqarish an’anaviy 
ma’muriy yondashuvdan ma’lumotlarga asoslangan raqamli boshqaruvga o‘tishi lozim [12]. Bu qarash sanoat 
zonalari uchun alohida ahamiyatga ega, chunki infratuzilmaviy resurslar — elektr energiyasi, suv, gaz, logistika, 
internet va servis xizmatlari — real vaqt rejimida monitoring qilinmasa, ularning iqtisodiy samaradorligini 
baholash qiyinlashadi. G‘ulomov yondashuvi asosida sanoat zonalarida “aqlli infratuzilma”, raqamli 
platformalar, avtomatlashtirilgan hisob-kitob tizimlari va ma’lumotlarga asoslangan boshqaruv qarorlarini joriy 
etish infratuzilmaviy resurslardan foydalanish samaradorligini oshiradi.

Tahlil qilingan adabiyotlar shuni ko‘rsatadiki, sanoat zonalarida tadbirkorlikni rivojlantirish infratuzilmaviy 
resurslarni qanday boshqarishga bevosita bog‘liq. Xorijiy olimlar infratuzilma sifati, aglomeratsiya samarasi, 
resurs tejamkorligi va hududiy integratsiyani asosiy omil sifatida ko‘rsatsa, MDH va O‘zbekiston olimlari tizimli 
boshqaruv, tashkiliy-iqtisodiy mexanizmlar, raqamli transformatsiya va institutsional muhitga e’tibor qaratadi.

T A D Q I Q O T  M E T O D O L O G I YA S I
Mazkur tadqiqotda sanoat zonalarida tadbirkorlikni rivojlantirishda infratuzilmaviy resurslarni boshqarishning 

iqtisodiy mexanizmlarini baholash va ularni takomillashtirish bo‘yicha ilmiy asoslangan xulosalarni ishlab chiqish 
maqsadida kompleks metodologik yondashuv qo‘llanildi. Tadqiqot jarayonida tizimli yondashuv, qiyosiy tahlil, 
mantiqiy umumlashtirish, induksiya va deduksiya, statistik tahlil, iqtisodiy guruhlash, dinamik qatorlar tahlili, 
qiyosiy baholash hamda ekspert baholash usullaridan kompleks foydalanildi. Olingan natijalarni tizimlashtirish 
va ilmiy asoslashda funksional-tarkibiy tahlil, sabab-oqibat bog‘liqligini aniqlash hamda sintez usullaridan 
foydalanildi. Mazkur metodologik yondashuv sanoat zonalarida infratuzilmaviy resurslarni boshqarishning 
iqtisodiy samaradorligiga ta’sir etuvchi omillarni kompleks baholash, mavjud muammolarni aniqlash va ularni 
bartaraf etishga qaratilgan ilmiy-amaliy tavsiyalarni ishlab chiqish imkonini berdi.

T A H L I L  V A  N A T I J A L A R
Sanoat zonalarida tadbirkorlikni rivojlantirishning zamonaviy modeli infratuzilmaviy resurslarni boshqarish 

samaradorligi bilan bevosita bog‘liq bo‘lib, ushbu bog‘liqlik iqtisodiy o‘sish, investitsion jozibadorlik va ishlab 
chiqarish samaradorligining asosiy determinantlaridan biri hisoblanadi. Tadqiqot davomida O‘zbekiston 
Respublikasida sanoat zonalari faoliyatining amaldagi holati, ularning infratuzilmaviy ta’minlanganlik darajasi 
hamda mavjud iqtisodiy boshqaruv mexanizmlarining samaradorligi tahlil qilindi. Tahlil natijalari shuni ko‘rsatdiki, 
so‘nggi yillarda mamlakatda sanoat zonalarini rivojlantirish bo‘yicha amalga oshirilgan institutsional islohotlar 
ularning ishlab chiqarish va investitsion salohiyatini sezilarli darajada oshirishga xizmat qilgan bo‘lsa-da, 
infratuzilmaviy resurslarni boshqarishning iqtisodiy mexanizmlarini yanada takomillashtirish zarurati saqlanib 
qolmoqda.

Xalqaro tajriba mazkur muammolarni bartaraf etishda kompleks iqtisodiy mexanizmlardan foydalanish 
zarurligini ko‘rsatadi. Masalan, Janubiy Koreyaning Korea Industrial Complex Corporation (KICOX) modeli 
sanoat zonalarida elektr energiyasi, transport, ekologik infratuzilma va xizmat ko‘rsatish tizimlarini yagona 
boshqaruv platformasi orqali muvofiqlashtirishga asoslangan. Natijada ishlab chiqarish infratuzilmasidan 
foydalanish xarajatlari kamaygan, xizmat ko‘rsatish sifati oshgan va korxonalar o‘rtasidagi kooperatsiya 
kuchaygan. Xitoy sanoat parklarida esa infratuzilmaviy resurslarni boshqarish “bir darcha” tamoyili, raqamli 
monitoring va investorlarga kompleks xizmat ko‘rsatish modeli orqali tashkil etilgan bo‘lib, bu investitsiya 
loyihalarining amalga oshirilish muddatini qisqartirish va transaksion xarajatlarni kamaytirishga xizmat qilgan. 
Ushbu tajribalar mamlakatimiz sanoat zonalarida ham infratuzilmaviy resurslarni boshqarishni yagona iqtisodiy 
platforma asosida tashkil etish maqsadga muvofiqligini ko‘rsatadi.

Sanoat zonalarini rivojlantirish bo‘yicha xalqaro tajriba shuni ko‘rsatadiki, tadbirkorlik subyektlarini hududiy 
jihatdan bir joyga jamlashning o‘zi yuqori iqtisodiy natijalarni ta’minlamaydi. Sanoat zonalarining real samaradorligi 
elektr energiyasi, suv va gaz ta’minoti, transport-logistika tarmoqlari, raqamli aloqa, ishlab chiqarish binolari, 

ekologik infratuzilma hamda ma’muriy xizmatlarni yagona tizim asosida boshqarish darajasiga bog‘liq. Shu 
nuqtai nazardan Xitoy, Janubiy Koreya va Vyetnam tajribalari mamlakatimiz sanoat zonalarida infratuzilmaviy 
resurslarni boshqarishning iqtisodiy mexanizmlarini rivojlantirish uchun muhim amaliy ahamiyat kasb etadi.

Xitoyda sanoat zonalarini rivojlantirish davlat sanoat siyosati, hududiy rejalashtirish va infratuzilmaviy 
investitsiyalarning o‘zaro integratsiyasiga asoslanadi. Mamlakatda milliy iqtisodiy-texnologik rivojlanish 
zonalari, yuqori texnologiyalar zonalari, erkin savdo zonalari va turli darajadagi sanoat parklari faoliyat yuritadi. 
Ular elektr energiyasi, logistika, port, temir yo‘l, avtomobil yo‘llari, telekommunikatsiya va ilmiy-tadqiqot 
infratuzilmasi bilan birgalikda shakllantiriladi. Bunda infratuzilma obyektlari alohida korxonalarning ehtiyojidan 
kelib chiqib emas, balki butun sanoat klasterining istiqboldagi ishlab chiqarish quvvati va resurs talabi asosida 
rejalashtiriladi. 2023-yilda Xitoy sanoat sektorida yaratilgan qo‘shilgan qiymat 39,9 trillion yuanni tashkil etib, 
2022-yilga nisbatan 4,2 foizga oshgan. Yirik sanoat korxonalarining qo‘shilgan qiymati esa 4,6 foizga ko‘paygan. 
Shu yili yuqori texnologiyali tarmoqlarga yo‘naltirilgan investitsiyalar 10,3 foizga, ishlab chiqarishni texnologik 
yangilashga kiritilgan investitsiyalar esa 3,8 foizga oshgan. Infratuzilmaga investitsiyalar hajmi 2023-yilda 5,9 
foizga ko‘paygani sanoat zonalarining ishlab chiqarish, transport va energiya tarmoqlari bilan ta’minlanishi 
uchun mustahkam iqtisodiy asos yaratgan.

2024-yilda Xitoy sanoat sektorining qo‘shilgan qiymati 40,54 trillion yuanga yetib, yillik o‘sish 5,7 foizni 
tashkil etgan. Yirik sanoat korxonalarida ishlab chiqarish 5,8 foizga, xususiy sanoat korxonalarida esa 5,3 
foizga oshgan. Ayniqsa, kompyuter, kommunikatsiya va boshqa elektron uskunalar ishlab chiqarishi 11,8 foizga, 
avtomobilsozlik 9,1 foizga o‘sgan. Mazkur tarmoqlar odatda rivojlangan yuqori texnologiyali sanoat zonalari 
va klasterlarda joylashtirilgani infratuzilma, innovatsiya va ishlab chiqarish samaradorligi o‘rtasidagi bevosita 
bog‘liqlikni ko‘rsatadi. Xitoy modelida transport-logistika infratuzilmasini ishlab chiqarish tarmoqlari bilan 
integratsiyalash alohida ahamiyatga ega. 2024-yilda mamlakat portlarida qayta ishlangan yuklar hajmi 17,6 
milliard tonna, konteyner aylanmasi esa 332 million standart konteynerni tashkil etgan. Mazkur ko‘rsatkichlar 
2023-yilga nisbatan tegishli ravishda 3,7 va 7 foizga oshgan. Shu davrda transport, omborlash va pochta 
xizmatlarida yaratilgan qo‘shilgan qiymat 5,92 trillion yuanga yetib, 7 foiz o‘sish qayd etilgan. Demak, Xitoy 
sanoat zonalarida transport va logistika infratuzilmasi ishlab chiqarishdan alohida xizmat sohasi sifatida emas, 
balki sanoat qiymat zanjirining tarkibiy qismi sifatida boshqariladi.

Xitoyning infratuzilmaviy boshqaruv modelida hududlararo integratsiya ham muhim o‘rin tutadi. 2023-yilda 
Yanszi daryosi deltasi hududining yalpi hududiy mahsuloti 30,5 trillion yuanni tashkil etib, 5,7 foizga o‘sgan 
bo‘lsa, 2024-yilda ushbu ko‘rsatkich 33,17 trillion yuanga yetib, yana 5,5 foizga oshgan. Mazkur hududda 
Shanxay, Jiangsu, Zhejiang va Anhui provinsiyalaridagi sanoat zonalari portlar, temir yo‘llar, energetika 
tarmoqlari va raqamli platformalar orqali o‘zaro bog‘langan.

2025-yilda Xitoydagi 22 ta erkin savdo zonasining tashqi savdo aylanmasi 8,45 trillion yuanga yetgan. 
Bu zonalarning mamlakat savdo va ishlab chiqarish tizimiga chuqur integratsiyalashganini ko‘rsatadi. 
Bundan tashqari, 2025-yilda mamlakat asosiy kapitaliga yo‘naltirilgan umumiy investitsiyalar 52,09 trillion 
yuanni, ishlab chiqarish sektoriga kiritilgan investitsiyalar o‘sishi esa 9,2 foizni tashkil etgan. Infratuzilma 
investitsiyalari 4,4 foizga, uskunalar va texnologik vositalarni xarid qilishga yo‘naltirilgan investitsiyalar esa 
15,7 foizga oshgan [13].

Xitoy tajribasidan kelib chiqadigan asosiy ilmiy natija shundan iboratki, sanoat zonalarida infratuzilmani 
boshqarish ishlab chiqarish loyihalaridan oldin amalga oshiriladigan bir martalik qurilish jarayoni emas. U uzoq 
muddatli talabni prognozlash, ishlab chiqarish quvvatlarini klasterlash, transport va energetika tarmoqlarini 
integratsiyalash, resurs iste’molini raqamli monitoring qilish hamda texnologik modernizatsiyani moliyaviy 
rag‘batlantirishdan iborat uzluksiz iqtisodiy jarayondir.

Mamlakatimiz uchun Xitoy tajribasining muhim jihati sanoat zonalarini alohida hudud sifatida emas, 
balki magistral yo‘llar, temir yo‘l stansiyalari, logistika markazlari, energetika obyektlari va hududiy yetkazib 
beruvchilar tarmog‘i bilan integratsiyalashgan sanoat ekotizimi sifatida boshqarish zarurligidir.

Janubiy Koreyada sanoat zonalarini boshqarish modeli yuqori darajadagi ixtisoslashuv, davlat va xususiy 
sektor hamkorligi hamda sanoat tarmoqlarining transport-logistika infratuzilmasi bilan uyg‘unlashtirilishiga 
asoslanadi. Mamlakatda sanoat majmualari, erkin savdo zonalari, erkin iqtisodiy zonalar va yuqori texnologiyali 
klasterlar o‘zaro bog‘liq tizim sifatida rivojlantirilgan. Har bir zona hududning iqtisodiy salohiyati, transport 
imkoniyatlari va mavjud sanoat klasterlariga mos ravishda ixtisoslashtiriladi.

2025-yil holatiga Janubiy Koreyada 13 ta faol erkin savdo zonasi mavjud bo‘lib, ularning 7 tasi sanoat 
majmuasi, 5 tasi port va bittasi aeroport tipi asosida faoliyat yuritadi. Ushbu zonalarda 298 ta xorijiy investitsiyalar 
ishtirokidagi korxona va 810 ta eksportchi korxona joylashgan [14]. Bunday tarkib sanoat zonalarining asosiy 
vazifasi ichki bozor uchun ishlab chiqarish bilangina cheklanmasdan, eksport va xalqaro investitsiyalarni jalb 
qilishga yo‘naltirilganligini anglatadi.

Janubiy Koreya tajribasida sanoat zonalarining joylashuvi tasodifiy emas. Masalan, Ulsan erkin savdo 
zonasi avtomobilsozlik, kemasozlik, neft-kimyo va energetika klasterlariga yaqin joylashgan. Zona temir yo‘l, 

aeroport, dengiz porti va avtomobil magistrallari bilan bog‘langan bo‘lib, elektr energiyasi, sanoat gazi, suv 
ta’minoti va oqova suvlarni tozalash infratuzilmasi markazlashgan tarzda tashkil etilgan. Mazkur model ishlab 
chiqaruvchi korxonalarning alohida energetika yoki suv ta’minoti obyektlarini yaratishga sarflaydigan kapital 
xarajatlarini kamaytiradi.

Gunsan erkin savdo zonasi G‘arbiy qirg‘oq sanoat yo‘lagining markazida joylashib, port, omborlash va 
xomashyo importi tizimlari bilan bog‘langan. Yulchon zonasi esa Gwangyang porti, POSCO metallurgiya 
majmuasi va Yeosu neft-kimyo klasteri yaqinida joylashganligi sababli po‘lat, sintetik qatronlar va boshqa oraliq 
mahsulotlarni yetkazib berish xarajatlarini kamaytirish imkonini beradi. Daebul zonasi transport infratuzilmasi, 
soliq rag‘batlari va “bir darcha” ma’muriy xizmatlarini birlashtiradi. Bu tajriba infratuzilma samaradorligi 
zonaning o‘z hududi bilan cheklanmasdan, uning yaqin atrofidagi yirik ishlab chiqarish va logistika obyektlari 
bilan integratsiyalashuviga bog‘liq ekanini ko‘rsatadi.

Janubiy Koreya modelining muhim xususiyati zonalar faoliyatida ishlab chiqarish va logistika funksiyalarining 
birlashtirilishidir. Sanoat tipidagi zonalar qayta ishlash va yuqori texnologiyali ishlab chiqarishga yo‘naltirilsa, 
port tipidagi zonalar eksport-import operatsiyalari, omborlash va multimodal tashishga xizmat qiladi. Incheon 
aeroportidagi erkin savdo zonasi esa yuqori qiymatli, tez yetkazib berilishi zarur bo‘lgan elektronika, farmatsevtika 
va aniqlik talab qiluvchi mahsulotlar uchun logistika markazi vazifasini bajaradi.

Mazkur tizimning iqtisodiy mohiyati shundan iboratki, sanoat zonalarida tadbirkorlik subyektlariga faqat 
tayyor yer yoki bino emas, balki ishlab chiqarish, logistika, bojxona, eksport, ilmiy-tadqiqot va ma’muriy 
xizmatlardan iborat yaxlit infratuzilma paketi taklif etiladi. Bu korxonalarning bozorga kirish vaqtini qisqartiradi, 
dastlabki kapital xarajatlarini kamaytiradi va eksport operatsiyalarining tezligini oshiradi.

Janubiy Koreya tajribasidan O‘zbekiston sanoat zonalari uchun bir nechta muhim xulosalar kelib chiqadi. 
Birinchidan, barcha zonalarda bir xil infratuzilma yaratish o‘rniga ularni kimyo, to‘qimachilik, oziq-ovqat, 
elektrotexnika, farmatsevtika yoki logistika kabi ustuvor tarmoqlar bo‘yicha ixtisoslashtirish kerak. Ikkinchidan, 
sanoat zonasi direksiyasining vazifasi yer ajratish bilan cheklanmasdan, ishlab chiqarish quvvatlari, energiya 
ta’minoti, logistika, eksport va texnik xizmatlarni muvofiqlashtirishni ham qamrab olishi zarur. Uchinchidan, sanoat 
zonalarini portlar, temir yo‘l terminallari va yirik logistika markazlari bilan bog‘lash tadbirkorlik subyektlarining 
transport xarajatlarini kamaytiradi.

Vyetnam sanoat zonalarini xorijiy investitsiyalarni jalb qilish, eksportga yo‘naltirilgan ishlab chiqarishni 
kengaytirish va hududlarda yangi ish o‘rinlari yaratishning asosiy vositalaridan biri sifatida rivojlantirmoqda. 
Mamlakat tajribasining o‘ziga xos jihati an’anaviy sanoat parklarini bosqichma-bosqich ekologik sanoat parklari 
va “aqlli” ishlab chiqarish hududlariga aylantirish siyosatidir.

2024-yil holatiga Vyetnamning 61 ta provinsiya va markazga bo‘ysunuvchi shahrida jami 422 ta sanoat 
zonasi tashkil etilgan. Bu sanoat zonalari tizimining deyarli butun mamlakat hududini qamrab olganini ko‘rsatadi. 
2020–2024-yillarda Vyetnam Rejalashtirish va investitsiyalar vazirligi UNIDO bilan hamkorlikda Xoshimin, 
Kanto, Dongnay, Danang va Xayfon hududlaridagi sanoat zonalarini ekologik sanoat parklariga aylantirish 
dasturini amalga oshirgan. Dastur budjeti qariyb 1,8 million AQSh dollarini tashkil etgan.

Ushbu modelda sanoat zonalarining energetika, suv, chiqindi va xomashyo oqimlari o‘zaro muvofiqlashtiriladi. 
Bir korxonaning chiqindisi yoki foydalanilmay qolgan issiqlik energiyasi boshqa korxona uchun ishlab chiqarish 
resursiga aylantirilishi mumkin. Natijada chiqindilarni utilizatsiya qilish xarajatlari, xomashyo sarfi va energiya 
iste’moli kamayadi. Vyetnamning mazkur yondashuvi infratuzilmaviy resurslarni boshqarish faqat ta’minot 
hajmini oshirishga emas, balki mavjud resurslardan takroriy va samarali foydalanishga ham qaratilishi kerakligini 
ko‘rsatadi.

Vyetnam sanoat zonalarining investitsion natijalari Hanoy shahri misolida yaqqol namoyon bo‘ladi. 2024-
yilda Hanoy sanoat zonalariga jalb qilingan investitsiyalar hajmi 768 million AQSh dollarini tashkil etgan. Ushbu 
mablag‘ning qariyb yarmi to‘g‘ridan to‘g‘ri xorijiy investitsiyalar hissasiga to‘g‘ri kelgan, umumiy investitsiyalar 
hajmi esa 2023-yilga nisbatan 28 foizga oshgan. 2021–2025-yillarda Hanoydagi yuqori texnologiyalar va sanoat 
zonalariga jalb qilingan investitsiyalarning umumiy hajmi 2,5 milliard AQSh dollariga yetishi kutilgan bo‘lib, bu 
2016–2020-yillardagi ko‘rsatkichdan 40 foiz yuqoridir.

2025-yilda Hanoydagi 10 ta faol yuqori texnologiyalar va sanoat parki qariyb 1 348 gektar hududni egallagan 
va ularning aksariyatida bandlik darajasi deyarli 100 foizga yetgan. Mazkur zonalarda jami 844 ta loyiha amalga 
oshirilgan bo‘lib, ularning umumiy qiymati 13,75 milliard AQSh dollarini tashkil etgan. Shundan 110 ta loyiha 
yuqori texnologiyalar parklarida joylashgan, Hoa Lac yuqori texnologiyalar parkiga kiritilgan investitsiyalar esa 
5 milliard AQSh dollariga yetgan. 2025-yilning birinchi yarmida ushbu hududlardagi sanoat va texnologiyalar 
parklari qo‘shimcha 125 million AQSh dollari investitsiya jalb qilgan.

Vyetnam tajribasida yangi sanoat zonalarini yaratish jarayoni transport va logistika imkoniyatlari bilan 
bog‘lanadi. Masalan, 2024-yilda tasdiqlangan Dong Anh sanoat parki loyihasining qiymati 6,34 trillion Vyetnam 
dongi, ya’ni taxminan 257 million AQSh dollarini tashkil etadi. Umumiy maydoni 300 gektar bo‘lgan ushbu loyiha 
Hanoyning logistika markazlaridan biriga aylanishi ko‘zda tutilgan [15]. Hududdagi 10 ta sanoat parkidan 9 tasi 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 437

2026-yil, iyul. 7-son, I-qism

faoliyat yuritib, ularning yer maydonlaridan foydalanish darajasi 100 foizga yetgani yangi sanoat infratuzilmasiga 
talab yuqori ekanini ko‘rsatadi.

Vyetnamda sanoat zonalarini raqamlashtirish siyosati ham kuchaymoqda. Hanoy shahrida 2026-yil 
oxirigacha barcha yuqori texnologiyalar va sanoat zonalarini 5G bilan qamrab olish, kamida ikkita hududda 5G 
va IoT asosida “aqlli fabrika” boshqaruvini sinovdan o‘tkazish belgilangan. 2030-yilgacha esa sanoat zonalarida 
ma’lumotlarni soniyasiga 10 gigabit tezlikda uzatish imkonini beruvchi XGS-PON optik tarmog‘ini shakllantirish 
hamda barcha zonalarda 5G yoki IoT asosidagi infratuzilma boshqaruv dasturlarini joriy qilish rejalashtirilgan.

Vyetnam tajribasining O‘zbekiston uchun eng muhim tomoni sanoat zonalarini ekologik, raqamli va 
investitsion infratuzilma bilan birgalikda rivojlantirishdir. O‘zbekistonda ham sanoat zonalarining energetika va 
suv ta’minoti bilan bog‘liq muammolarini faqat yangi quvvatlar qurish hisobidan emas, balki energiya tejamkor 
texnologiyalar, qayta foydalanish tizimlari, korxonalararo resurs almashinuvi va raqamli monitoring orqali hal 
qilish imkoniyati mavjud (1-jadval).

1-jadval
Xorijiy davlatlarda sanoat zonalarini rivojlantirishning asosiy iqtisodiy 

ko‘rsatkichlari va O‘zbekiston bilan qiyosiy tahlili (2025-yil holatiga ko‘ra)1

Ko‘rsatkichlar Xitoy Janubiy Koreya Vyetnam O‘zbekiston

Faol sanoat zonalari 2 500 dan 
ortiq

1 300 dan ortiq 
sanoat majmuasi 422 28 EIZ + 389 KSZ

Sanoat zonalariga jalb qilingan investitsiyalar 
(mlrd AQSh dollari) 320,4 18,6 15,7 2,2

Eksportdagi ulushi (%) 32,8 52,1 58,4 18,7

Band aholining sanoat zonalaridagi ulushi (%) 11,5 9,4 13,2 3,8

Infratuzilmaga investitsiyalar o‘sishi (%) 4,4 5,8 7,1 12,4

Raqamli boshqaruv darajasi Juda yuqori Juda yuqori Yuqori O‘rta

PPP asosida infratuzilma loyihalari ulushi (%) 41,3 36,8 28,6 14,2

Yuqorida keltirilgan jadval sanoat zonalarining iqtisodiy samaradorligi infratuzilmaviy rivojlanish, 
raqamlashtirish va investitsion faollik darajasi bilan uzviy bog‘liqligini aks ettiradi. Xorijiy tajriba O‘zbekistonda 
kompleks infratuzilmaviy boshqaruv mexanizmlarini takomillashtirish zarurligini tasdiqlaydi.

Shuningdek, har bir sanoat zonasi uchun infratuzilma ta’minoti darajasi, energiya uzilishlari davomiyligi, 
logistika xarajatlari, mavjud ishlab chiqarish quvvatlaridan foydalanish darajasi, bir birlik mahsulotga 
sarflangan energiya va suv miqdori, chiqindilarni qayta ishlash ulushi hamda rezident korxonalarning eksport 
ko‘rsatkichlarini qamrab oluvchi samaradorlik indikatorlari tizimi ishlab chiqilishi zarur. Bu sanoat zonalariga 
ajratilayotgan davlat va xususiy investitsiyalarning iqtisodiy natijadorligini aniq baholash hamda resurslarni 
yuqori samara beradigan hududlarga yo‘naltirish imkonini beradi.

X U L O S A  V A  T A K L I F L A R
Mazkur tadqiqot natijalari sanoat zonalarida tadbirkorlikni rivojlantirishning barqarorligi va raqobatbardoshligi, 

avvalo, infratuzilmaviy resurslarni boshqarishning iqtisodiy mexanizmlari samaradorligiga bevosita bog‘liqligini 
ko‘rsatdi. O‘tkazilgan nazariy va amaliy tahlillar asosida sanoat zonalari iqtisodiy rivojlanishning oddiy hududiy 
shakli emas, balki investitsiyalar, innovatsiyalar, ishlab chiqarish, logistika, energetika, raqamli texnologiyalar 
va xizmat ko‘rsatish tizimlarini yagona iqtisodiy makonda birlashtiruvchi kompleks institutsional platforma 
ekanligi aniqlandi. Shu sababli sanoat zonalarining uzoq muddatli samaradorligi nafaqat yangi ishlab chiqarish 
quvvatlarini yaratish, balki infratuzilmaviy resurslarni iqtisodiy jihatdan oqilona rejalashtirish, ulardan foydalanish 
samaradorligini baholash va boshqarish tizimini takomillashtirish bilan belgilanadi.

Olib borilgan tahlillar asosida quyidagi ilmiy-amaliy takliflar ishlab chiqildi:
Birinchidan, sanoat zonalarida infratuzilmaviy resurslarni boshqarish samaradorligini baholovchi kompleks 

indikatorlar tizimi joriy etilishi maqsadga muvofiq.

1	  National Bureau of Statistics of China, Korea Industrial Complex Corporation, Ministry of Planning and Investment of Vietnam, O‘zbekiston 
Respublikasi Milliy statistika qo‘mitasi ma’lumotlari asosida muallif tomonidan tayyorlandi.

Ikkinchidan, sanoat zonalarida raqamli infratuzilma boshqaruvi konsepsiyasini joriy etish zarur.
Uchinchidan, sanoat zonalarida davlat-xususiy sheriklik mexanizmlarini kengaytirish maqsadga muvofiq.
To‘rtinchidan, “yashil infratuzilma” va ekologik sanoat parklari tamoyillarini bosqichma-bosqich joriy etish 

zarur.
Beshinchidan, sanoat zonalarini boshqaruvchi direksiyalar faoliyatini natijaga yo‘naltirilgan boshqaruv 

tamoyili asosida takomillashtirish lozim.
Oltinchidan, infratuzilmaviy resurslarni boshqarishda ilmiy prognozlash va iqtisodiy modellashtirish 

usullaridan keng foydalanish zarur.

